
Izjava

o akademskim sankcijama i bojkotima

usvojena na 40. Svjetskoj medicinskoj skupštini,

Beč, Austrija, rujan 1988.


BUDUĆI DA su akademske sankcije ili akademski bojkoti diskriminacijska ograničenja akademskih, profesionalnih i naučnih sloboda, koja negiraju ili isključuju liječnike i druge iz edukativnih, kulturnih, naučnih susreta i drugih mogućnosti razmjene informacija i znanja, kao i da je svrha takvih ograničenja protest protiv socijalne politike i političkog kursa vlada.


BUDUĆI DA su ovakva ograničenja u direktnom konfliktu sa glavnim ciljevima Svjetskog medicinskog udruženja, a posebno sa postizanjem najviših međunarodnih standarda u medicinskoj edukaciji, medicinskoj nauci, medicinskih vještinama i etici, i


BUDUĆI DA ovakva ograničenja negativno utječu na zdravstvenu zaštitu, posebno oštećenih, i da predstavljaju smetnju i prepreku u dostizanju ciljeva Svjetskog medicinskog udruženja – pružanje najbolje moguće zaštite svim ljudima svijeta, i


BUDUĆI DA ovakva ograničenja vode diskriminaciji između liječnika i između pacijenata na osnovu političkih ubjeđenja ili političkih odluka od strane vlada, zbog čega su u konfliktu sa Deklaracijom o ljudskim pravima Svjetskog medicinskog udruženja usvojenoj u Ženevi, Deklaracijom o ljudskim pravima i individualnoj slobodi medicinskih praktičara i, također, Izjavom Svjetskog medicinskog udruženja o slobodi posjećivanja medicinskih sastanaka, i


BUDUĆI DA je osnovno pravilo medicinske prakse, kako je to učio Hipokrat, "primun non nocere", tj. " prvo ne nanijeti štetu",


TREBA DA BUDE IZLOŽENO, da Svjetsko medicinsko udruženje gleda na ovakva ograničenja kao na licemjerne, proizvoljne, političke odluke, donijete da bi se onemogućila međunarodna školska razmjena i da bi se stavili na crnu listu određeni liječnici ili liječničke organizacije zbog njihove nacionalnosti ili politika njihovih vlada. Pošto je svrha Svjetskog medicinskog udruženja da služi humanosti ulažući napore da se postignu najviši međunarodni standardi u medicinskoj edukaciji, medicinskoj nauci, medicinskoj vještini, medicinskoj etici i zdravstvenoj zaštiti za sve ljude na svijetu, a realizacija ciljeva je osujećena ovakvim restrikcijama, Svjetsko medicinsko udruženje je kategorički protiv uvođenja ograničenja i poziva sva nacionalna medicinska udruženja da se suprotstave takvim restrikcijama svim raspoloživim sredstvima i da obrate pozornost Deklaraciji o ljudskim pravima, individualnoj slobodni medicinskih praktičara, Izjavi Svjetkog medicinskog udruženja o slobodi medicinskih radnika da posjećuju medicinske sastanke.


Ovaj dokument govori o velikom značaju koji Svjetsko medicinsko udruženje pridaje edukaciji medicinskih radnika. Svjetsko medicinsko udruženje traži od nacionalnih medicinskih udruženja da ulože svaki potreban napor da edukacija u njihovim zemljama dostigne najviši 

standard, jer je to najbolja garancija za kvalitetnu zdravstvenu zaštitu. Pored izložbenih načela kako treba organizirati dodiplomsku i poslijediplomsku edukaciju zdravstvenih radnika, posebno se insistira da zdravstveni radnici imaju pravo, ali i obavezu (i etičku) da se kontinuirano educiraju.


Posebno su interesantne deklaracije koje vrlo oštro osuđuju sankcije i bojkote kojima se iz političkih i drugih razloga sprječavaju medicinskim radnicima prisustvovanje medicinskim sastancima. Svjetsko medicinsko udruženja poziva nacionalna udruženja da se bore protiv ograničavanja ovakve i druge vrste, koja na najgrublji mogući način povređuju jedno od osnovnih prava medicinskih radnika – pravo na informacije, stjecanje naučnog znanja i vještina, koje su im neophodne da bi mogli pružiti kvalitetnu zdravstvenu zaštitu. Izrečene su vrlo teške riječi svima koji sankcijama i bojkotima ometaju edukaciju zdravstvenih radnika i time nanose štetu, prije svega, pacijentima.


Vrijedilo bi analizirati što je bio neposredan povod za ovako oštru osudu svih koji u tome učestvuju. Prema datumima kada su ovi dokumenti usvojeni, reklo bi se da su dobivali poticaje iz politike hladnog rata između dva suprotstavljena bloka, kao i da su bila u funkciji takve politike jednog bloka koji je imao odlučujući utjecaj u Udruženju. Danas, u vrijeme tako raširenih i oštrih sankcija koje se sprovode prema mnogim zemljama, uslijed kojih direktno i indirektno strada ne samo edukacija, već i zdravlje nedužnih naroda, ne čuju se ovi i slični protesti i pozivi na proteste protiv kršenja osnovnih prava i naroda na zdravlje i medicinskih radnika na edukaciju. Postavlja se pitanje nije li sve to posljedica onog nejednakog prava na odlučivanje u Svjetskom medicinskom udruženju koje proističe iz visine uplaćene članarine od strane pojedinih zemalja i na osnovu toga dobivenog broja glasova. No, i pored ove primjedbe, nitko razuman ne može imati ništa protiv izloženih stavova i načela u ovim dokumentima. Treba ih samo slijediti i po njima postupati. Dosljedno i bez diskriminacije po bilo kojem osnovu.

